Вячеслав Гайзер шуис бӧр пыртны уджӧ мутасъяс сӧвмӧдан планъяс йылысь муниципальнӧй власьтъясӧн лӧсьӧдӧм отчётъяс

Лӧсялана тшӧктӧм сетіс талун Коми Республикаса Веськӧдлан котырлӧн заседание вылын муниципальнӧй юкӧнъясын стратегическӧй планирование лӧсьӧдан мог видлалігӧн.

«Ми видлалам тайӧ планъяссӧ сӧмын «чиновникъяскӧд» и тайӧ зэв ылын збыль олӧмсьыс да сыысь, мый майшӧдлӧ миян гражданаӧс. Сы вӧсна вайӧ бӧр бергӧдчам вунӧдӧм нин, но бур методлань — каръясса да районъясса юралысьяс бӧр кутасны лӧсьӧдны муниципальнӧй стратегияяс збыльмӧдан да найӧс олӧмӧ пӧртан планъяс серти отчётъяс, кутшӧмъясӧс примитӧны быд во либӧ водзӧ шӧркодь кадколаст вылӧ. Документъяс, кутшӧмъяс лоӧны тӧдсаӧсь, медводз, районса олысьяслы да шӧр предприятиеясса юрнуӧдысьяслы, кодъяслӧн подув вылын кутасны планъясыс пӧртсьыны олӧмӧ», - тшӧктіс Коми Республикаса Юралысь.

«Республика пасьта удж кузя ветлігӧн муниципалитетъясын колӧ нуӧдны мероприятиеяс, кӧні  йӧзкотыркӧд ӧтув кутам видлавны каръяс да районъяс сӧвмӧдӧм кузя юалӧмъяс. Татшӧмсяма мероприятиеяссӧ колӧ нуӧдны и базӧвӧй предприятиеясын, а ковмас кӧ, то сійӧ сьӧмкуд учреждениеясын, кӧні нуӧдсьӧны муниципалитетъяслӧн шӧр социальнӧй уджыс. Медым не кыскыны уджсӧ, гӧгӧрвоӧмӧн, мый регыд кад чӧжӧн став муниципалитетӧ ветлыны абу позянлуныс, кымынкӧ отчёт кутам видлавны Веськӧдлан котырса Президиум вылын. Тайӧс ставыс колӧ сы могысь, медым йӧзыс стӧча аддзисны да гӧгӧрвоисны, мый, кыдзи да мый могысь вӧчсьӧ налӧн муниципалитетын. И мый найӧ вермасны корны власьтлысь, кыдзи муниципальнӧйлысь, сідзи и республиканскӧйлысь. Гӧгӧрвоана? Дасьтысьӧй», - шыӧдчис Вячеслав Гайзер муниципальнӧй юкӧнъясса юрнуӧдысьяс дорӧ.  

